
Sahibkarlıq   sahәsindә   yoxlamalara   yeni 
yanaşma–   I   MӘQALӘ 
 
 
2013‑cü il iyulun 2‑dә “Sahibkarlıq sahәsindә aparılan yoxlamaların tәnzimlәnmәsi vә                   
sahibkarların maraqlarının müdafiәsi haqqında” Qanun qәbul edilәnәdәk yoxlamaların               
tәnzimlәnmәsi ilә bağlı xaotik vәziyyәt sahibkarlıq subyektlәrinin әsassız yoxlamalara,                 
qeyri‑adekvat   cәrimәlәrә   vә   qeyri‑rәsmi   ödәnişlәrә   mәruz   qalmasına   sәbәb   olurdu. 

Sahibkarlıq sahәsindә aparılan yoxlamaların vahid mәlumat reyestrinin tәtbiqi vә               
sahibkarlıq sahәsindә dövlәt nәzarәtinin әsas prinsiplәrini, yoxlamaların vahid               
qaydalarını, sahibkarlar vә yoxlayıcı orqanların hüquq vә vәzifәlәrini müәyyәnlәşdirәn                 
qanunun   qәbulu   yoxlamalara   münasibәtdә   tamamilә   yeni   yanaşmanı   ortaya   qoydu. 

Vahid mәlumat reyestri yoxlayıcı orqanların nümayәndәlәrinin müәssisәyә gәldiyi             
bütün halları qeydiyyata almağa imkan verәn onlayn sistemdir. Reyestrin tәtbiqindәn                   
sonra sahibkarlıq subyektlәri planlaşdırılmış yoxlamalar haqqında qabaqcadan xәbәr               
tutmaq imkanına vә reyestrdә yoxlamanın qeydiyyatını tәlәb etmәk hüququna                 
malikdirlәr. Belә ki, reyestrdә qeydiyyatın aydın mexanizmi buna imkan yaradır.                   
Mexanizm   aşağıdakı   kimidir: 

1. Yoxlayıcı orqanın rәhbәri tәrәfindәn imzalanmış, hәr bir müәssisә üzrә yoxlama                   
planı,   yoxlamadan   әn   azı   bir   gün   әvvәl   Әdliyyә   Nazirliyinә   tәqdim   olunur. 

2. Bir   iş   günü   әrzindә   Nazirlik   yoxlamanı   reyestrdә   qeydә   alır. 

3. Qeydiyyat günü әrzindә yoxlayıcı orqana onlayn‑rejimdә reyestrdәn çıxarış               
tәqdim   olunur.       

4. Müfә�iş, yoxlamanın aparılmasından әvvәl yoxlamanın planlaşdırıldığı           
müәssisәyә   reyestrdәn   çıxarış   tәqdim   edir.  

5. Çıxarışda   göstәrilәn   vaxt   әrzindә   yoxlama   aparılır. 

6. Yoxlama başa çatdıqdan sonra 5 iş günü әrzindә onun nәticәlәri haqqında                     
mәlumat   reyestrә   daxil   edilir. 

Qeyd olunan mexanizm düzgün işlәyәrsә aparılan yoxlamaların real sayını görmәyә,                   
elәcә dә yoxlamaların sayının vә nәticәlәrinin müqayisәli tәhlilini hәyata keçirmәyә                   
imkan yaradacaq. Reyestr hәmçinin sahibkarları planlaşdırılan yoxlamalar haqqında               
mәlumatlarla tәmin edәcәk vә bu, onların qanunun tәlәblәrinә riayәt etmәklә bağlı                     
hazırlığını artıracaq. Bundan әlavә, reyestr әsassız yoxlamaların (reydlәrin, baxışların                 
vә   s.)   sayını   azaltmağa   imkan   yaradacaq. 

Әvvәlki yoxlama mexanizmindәn fәrqli olaraq, yoxlayıcı orqan yoxlamanın               

aparılmasını yalnız hәmin yoxlamanın reyestrdә qeydә alınmasından sonra hәyata                 
keçirә bilәr vә daxili әmr yoxlamanın aparılması üçün әsas ola bilmәz. Yeni mexanizm                         
konkret vaxt çәrçivәsini dә nәzәrdә tutur. Belә ki, yoxlayıcı orqan yoxlamanın                     
aparılmasını reyestrdә göstәrilәn vaxtda hәyata keçirә bilәr. Bundan әlavә, yeni                   
mexanizm yoxlamaların eyni zamanda aparılmasını istisna edir, yalnız yoxlamalar,                 
reyestrdә qeydiyyatın mövcudluğu halında, birgә şәkildә aparıla bilәr. Sahibkar                 
yoxlamanın reyestrdә qeyd edilmәsini vә reyestrdәn çıxarışın tәqdim olunmasını tәlәb                   
etmәk   hüququna   malikdir. 

16 mart 2017‑ci ildә Azәrbaycan Respublikası Prezidentinin Fәrmanı ilә “Sahibkarlıq                   
sahәsindә aparılan yoxlamaların vahid mәlumat reyestrinin forması vә aparılması                 
qaydası haqqında Әsasnamә”dә bir sıra mühüm dәyişikliklәr edilib. Dәyişikliklәrә               
әsasәn, yoxlayıcı orqanın sahibkarın müraciәtinә әsasәn ona metodiki kömәk           
göstәrilmәsi, mәslәhәt verilmәsi vәvәziyyәtin qiymәtlәndirilmәsi mәqsәdilә yerlәşdiyi           
vә ya faktiki fәaliyyәt göstәrdiyi ünvana gәlmәsi Reyestrdә qeydiyyata alınmır.             
Belә tәdbirlәr nәticәsindә әldә olunan faktlarla bağlı sahibkarlıq fәaliyyәtinin subyekti           
mәsuliyyәtә cәlb edilәbilmәz. Bu müddәa imkan verir ki, sahibkarlıq subyekti heç bir                     
tәrәddüd etmәdәn yoxlayacı orqana müraciәt etmәklә ona metodiki kömәk               
göstәrilmәsi, mәslәhәt verilmәsi vә vәziyyәtin qiymәtlәndirilmәsi üçün müraciәt etsin.               
Digәr dәyişikliyә әsasәn Әsasnamәnin 7.1‑ci bındi aşağıdakı redaksiyada verilir:                 
“Yoxlayıcı orqanların vәzifәli şәxslәri Reyestrdә qeydiyyata alınmadan yoxlama           
aparılmasına, habelә qeydiyyata alınmış yoxlama barәdә mәlumatın verilmәsi         
qaydalarının pozulmasına görә Azәrbaycan Respublikasının İnzibati Xәtalar Mәcәllәsi           
ilә müәyyәn edilmiş qaydada mәsuliyyәt daşıyırlar.” Qeyd olunan müddәa yoxlayıcı             
orqanların vәzifәli şәxslәrinin mәsuliyyәtinin konkretlәşdirilmәsi üçün әsas             
yaratdığından   әhәmiyyәtli   sayıla   bilәr. 

Qeyd edәk ki, yeni qanunvericilik әvvәlkindәn daha tәkmil mexanizmlәri nәzәrdә tutsa                     
da, yoxlama mexanizmlәrinin tәkmillәşdirilmәsi zәrurәti hәlә qalmaqdadır. Qanunun               
6.3‑cü maddәsindә yoxlayıcı orqanların vә onların nәzarәt sahәlәrinin siyahısının                 
müvafiq icra hakimiyyәti orqanı (Azәrbaycan Respublikasının Nazirlәr Kabineti)               
tәrәfindәn müәyyәn edildiyi göstәrilir. Qanunun tәtbiqi ilә bağlı Fәrmanda bunun üçün                     
Nazirlәr Kabinetinә iki ay vaxt verilmişdi. Fәrmanın qәbulundan üç ildәn artıq vaxt                       
keçsә dә yoxlayıcı orqanların vә onların nәzarәt sahәlәrinin siyahısı hәlә müәyyәn                   
edilmәyib. Lakin qeyd edәk ki, vergi yoxlamalarına münasibәtdә vәziyyәt fәrqlidir.                   
Belә ki, “Sahibkarlıq sahәsindә aparılan yoxlamaların tәnzimlәnmәsi vә sahibkarların               
maraqlarının müdafiәsi haqqında” Qanun (Qanunun 3.2‑ci, 7.1‑7.3‑cü, 7.5‑ 7.10‑cu, 8‑ci,                 
11.1‑ci, 12‑ci, 13‑cü vә 34.1‑ci maddәlәri istisna olmaqla) vergi yoxlamalarına şamil                     
edilmәdiyindәn vergi yoxlamaları ilә bağlı mәsәlәlәr Vergilәr Mәcәllәsi vә Vergilәr                   
Nazirliyinin normativ sәnәdlәri ilә tәnzimlәnir. Belә normativ sәnәdlәrә               
“Bәyannamәlәrin kameral vergi yoxlamalarının aparılmasına dair Qaydalar”, “Sәyyar               
vergi yoxlamasının keçirilmәsi Qaydaları, “Nümunәvi vergi ödәyicisinin müәyyәn               
edilmәsi vә imtiyazların verilmәsi Qaydaları”, “Elektron auditin keçirilmәsi Qaydaları”,                 
“Vergilәr Nazirliyinin Çağrı Mәrkәzi tәrәfindәn әlaqә yaradılaraq vergi ödәyicilәrinin                 
mәlumatlandırılması (Outbound Call Centre) Qaydaları”, “Tәsәrrüfat obyektlәri vә               
fәaliyyәt sahәlәri üzrә risklәrin qiymәtlәndirilmәsi Metodologiyası”, “Borclu vergi               



ödәyicilәri üzrә risk qruplarının müәyyәn edilmәsi vә borcların, faizlәrin vә maliyyә                     
sanksiyalarının dövlәt büdcәsinә alınması sahәsindә vergi ödәyicilәrinin             
maariflәndirilmәsi   Qaydaları”   vә   s.   aiddir.     

 “Sahibkarlıq sahәsindә aparılan yoxlamaların tәnzimlәnmәsi vә sahibkarların             
maraqlarının müdafiәsi haqqında” Qanun yoxlamaların tәşkili vә aparılmasına               
münasibәtdә ümumi yanaşma vә prinsiplәri tәsbit edәn çәrçivә qanunudur. Bu                   
sәbәbdәn dә qanun müxtәlif orqanlar üçün yoxlama prosedurlarını unifikasiya edir vә                     
yoxlama zamanı yoxlamaya mәruz qalan sahibkarlıq subyektlәrinin hüquqlarının tәmin                 
edilmәsinin   әsas   prinsiplәrini   müәyyәnlәşdirir. 

Qanuna әsasәn bütün yoxlamalar üçün әsas mәqsәd sahibkarlıq fәaliyyәtinә dair                   
mәcburi tәlәblәrә sahibkarlar tәrәfindәn riayәt olunmasının tәmin edilmәsi, o cümlәdәn                   
bu sahәdә yoxlayıcı orqan tәrәfindәn sahibkarlara kömәk göstәrilmәsi yolu ilә                   
insanların hәyat vә ya sağlamlığının, әtraf mühitin vә dövlәtin әmlak maraqlarının                     
tәhlükәsizliyinin tәmin edilmәsidir. Göründüyü kimi, qanun sahibkarlar tәrәfindәn               
normativ tәlәblәrә riayәt olunmasının eyni zamanda sahibkarlara kömәk göstәrilmәsi                 
yolu ilә tәmin eidlmәsini nәzәrdә tutur ki, bu da yoxlamalara münasibәtdә yeni                       
yanaşmanın   әsas   komponentlәrindәn   biridir. 

Yoxlamaların hansı prinsiplәrә әsaslanması da yeni yasnaşmanı müәyyәnlәşdirәn               
amillәrdәndir. Azәrbaycan qanunvericiliyindә nәzәrdә tutulmuş prinsiplәrin bir çoxu               
müәyyәn fәrqlәrlә (mәsәlәn, Qazaxstanın yoxlamalarla bağlı qanunvericiliyindә             
“yoxlanılan vicdanlı subyektlәrin hәvәslәndirilmәsi” kimi prinsip tәsbit olunub) son                 
illәrdә sahibkarlıq subyektlәrinә nәzarәtlә bağlı islahatlar aparmış ölkәlәrin, o                 
cümlәdәn postsovet mәkanına daxil olan ölkәlәrin (mәsәlәn, Rusiya, Qazaxstan vә s.)                     
qanunvericiliyindә dә nәzәrdә tutulub. Mövcud qanunvericiliyimizdә tәsbit olunmuş               
aşağıdakı   prinsiplәrә   nәzәr   saldıqda,   bunu    asanlıqla   görmәk   mümkündür: 

● yoxlamanın   yoxlayıcı   orqanın   sәlahiyyәtinә   uyğunluğu; 

● eyni   yoxlama   predmetinin   bir   neçә   yoxlayıcı   orqan   tәrәfindәn   yoxlanılmaması; 

● yoxlamanın tәşkili vә aparılması barәdә normativ hüquqi aktların vә digәr                   
mәlumatların   sahibkar   üçün   açıqlığı; 

● yoxlamalar zamanı normativ hüquqi aktların tәlәblәrinin pozulması nәticәsindә               
sahibkara dәyәn zәrәrә görә yoxlayıcı orqanın vә onun vәzifәli şәxslәrinin                   
mәsuliyyәti; 

● qanun   pozuntularının   qarşısının   alınmasının   cәzalandırılmadan   üstünlüyü; 

● yoxlamanın   yoxlayıcı   orqan   tәrәfindәn   maliyyәlәşdirilmәsi; 

● yoxlama   sәlahiyyәtinә   malik   vәzifәli   şәxslәrin   yüksәk   peşәkarlığı; 

● yoxlamalar sahәsindә risk qiymәtlәndirilmәsi sisteminin vә yoxlama suallarının               
siyahısının   tәtbiqi; 

● yoxlayıcı orqanların fәaliyyәtinә nәzarәtin (o cümlәdәn daxili nәzarәtin) hәyata                 
keçirilmәsi; 

● yoxlamanın qabaqlayıcı vә profilaktik xarakter daşıması vә sahibkarlıq               



fәaliyyәtinә dair mәcburi tәlәblәrә riayәt olunmasında sahibkara kömәklik               
göstәrilmәsinә   xidmәt   etmәsi; 

● yoxlanılan   bütün   sahibkarların   hüquq   vә   qanuni   mәnafelәrinin   bәrabәrliyi. 

Şübhәsiz ki, bu prinsiplәrin tәtbiqi yoxlamaların tәşkili vә keçirilmәsi qaydalarının necә                     
tәnzimlәnmәsindәn   әhәmiyyәtli   dәrәcәdә   asılıdır. 

Abil   Bayramov, 

Hüquqşünas‑ekspert 

©   Materiallardan   istifadә   edәrkәn   hiperlinklә   istinad   olunmalıdır 
 


